
    KLANG, 29 Sept (Bernama) -- Sultan Selangor Sultan Sharafuddin Idris 
Shah menyifatkan Perdana Menteri Datuk Seri Dr Mahathir Mohamad seorang 
pemimpin yang mempunyai misi dan visi yang jelas serta berkerja keras untuk 
mencapai matlamat. 
    Baginda bertitah Dr Mahathir juga seorang yang enggan tunduk kepada 
tekanan dari luar dan dalam negara serta mempunyai keazaman tinggi demi 
bangsa, agama dan negara. 
    "Kepimpinan beliau dapat mewujudkan keamanan dalam negara ini dan 
selain itu sebagai Perdana Menteri, beliau juga bertindak menyedarkan orang 
Melayu supaya membuka minda menuju kejayaan dari sebuah bangsa yang pernah 
dilabel pemalas oleh penjajah," titah baginda pada majlis penyampaian 
Darjah Kerabat Diraja Selangor dan Jasamu Dikenang Datuk Seri Dr Mahathir 
Mohamad di Balai Santapan di Istana Alam Shah di sini malam ini. 
    Sultan Sharafuddin bertitah keamanan dan kemajuan negeri Selangor juga 
adalah hasil kebijaksanaan Dr Mahathir yang telah mewujudkan banyak peluang 
pekerjaan dan menarik minat para pelabur yang diharapkan dapat 
merealisasikan harapan Selangor menjadi negeri maju pada 2005. 
    Baginda turut mengingatkan mereka yang mencari rezeki di negeri ini 
supaya tidak hanya semata-mata mencari kesenangan tetapi juga perlu 
menyumbang ke arah pembangunan sosial dan kebajikan. 
    Baginda bertitah kewibawaan Dr Mahathir turut diiktiraf di peringkat 
global selain berjaya membawa Malaysia menjadi negara Islam contoh. 
    Baginda turut menyatakan kekaguman dengan kesihatan dan kecergasan Dr 
Mahathir yang usia emas masih boleh mentadbir dan mengatasi pelbagai 
masalah dengan sempurna. 
    "Beta akan cari rahsia ini dari Datin Seri Dr Siti Hasmah bagaimana Dr 
Mahathir boleh kelihatan segak dan berjaya (sekarang)," baginda berseloroh. 
    Dalam ucapan balasnya, Dr Mahathir berkata beliau sangat berterima 
kasih dengan anugerah itu yang sangat besar maknanya kepada beliau dan 
keluarganya. 
    "Sesungguhnya (anugerah) darjah kebesaran itu amat besar kepada patik 
dan keluarga patik. Patik mendoakan Tuanku Sultan dan Raja Muda Tengku Amir 
Shah sentiasa diberkati Allah," katanya. 
    -- BERNAMA 
    SHS NER RHM 

